Նախագիծ

ՀԱՄԱՁԱՅՆԱԳԻՐ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ՎՐԱՍՏԱՆԻ ԿԱՌԱՎԱՐՈՒԹՅԱՆ ՄԻՋԵՎ ԶԲՈՍԱՇՐՋՈՒԹՅԱՆ ԲՆԱԳԱՎԱՌՈՒՄ

Հայաստանի Հանրապետության կառավարությունը և Վրաստանի կառավարությունը (այսուհետ` Կողմեր),

ցանկանալով զարգացնել և ամրապնդել Հայաստանի Հանրապետության և Վրաստանի (այսուհետ` Պետություններ) ժողովուրդների միջև բարեկամական հարաբերությունները,

գիտակցելով զբոսաշրջության կարևորությունը երկու պետությունների տնտեսական և մշակութային կապերի զարգացման, ինչպես նաև կենսակերպի, պատմության և մշակութային ժառանգության լավագույնս ճանաչման համար,

կարևորելով զբոսաշրջության բնագավառում համագործակցության համար իրավական հիմքի ստեղծման անհրաժեշտությունը,

համաձայնեցին հետևյալի մասին.

Հոդված 1

Կողմերը կամրապնդեն և կխթանեն զբոսաշրջության բնագավառում համագործակցությունը` երկու Պետություններում գործող միջպետական օրենսդրությանը և այլ միջազգային պայմանագրերին համապատասխան, որոնցում ընդգրված են երկու Կողմերը: 
Հոդված 2

Կողմերը կխրախուսեն զբոսաշրջության բնագավառի պատասխանատու պետական մարմինների, ինչպես նաև միջազգային և ներքին զբոսաշրջության զարգացմանն աջակցող այլ զբոսաշրջային կազմակերպությունների միջև համագործակցությունը: 

Հոդված 3

Սույն Համաձայնագրի Հոդված 2-ում նշված համագործակցությունը կիրականացվի.

ա) երկու պետությունների միջև կազմակերպված և անհատական զբոսաշրջության խրախուսման,

բ)  համատեղ ծրագրերի իրականացմանն աջակցության,

գ)  փորձագետների փոխանակման,

դ)  տեղեկատվության փոխանակման,

ե) զբոսաշրջության և հյուրանոցային գործի բնագավառներում մարդկային ռեսուրսների զարգացմանն աջակցության միջոցով:

Հոդված 4

Կողմերը կխրախուսեն տեղեկատվության փոխանակումը հետևյալ բնագավառների վերաբերյալ.

ա) զբոսաշրջության վիճակագրություն,

բ) զբոսաշրջության և հյուրանոցային գործի բնագավառներում կրթական ծրագրեր, համաժողովներ, սեմինարներ և գործնական հանդիպումներ,

գ) գովազդային գործունեություն,

դ) ներդրումային հնարավորություններ,

ե) զբոսաշրջության բնագավառում միտումներ և նորարարություններ,

զ) զբոսաշրջային գործունեությունը կարգավորող օրենսդրական ակտեր:

Հոդված 5

Կողմերը կխրախուսեն կրթական հաստատությունների միջև համագործակցությունը, ինչպես նաև զբոսաշրջության և հյուրանոցային գործի բնագավառներում մասնագիտացող ուսանողների, փորձագետների և գիտնականների փոխանակումը:
Հոդված 6

1. Կողմերը կստեղծեն համատեղ հանձնաժողով, որը պատասխանատու կլինի սույն Համաձայնագրի դրույթների հստակ իրականացման համար և կձգտի լուծել վերջինիս իրականացման ընթացքում ծագող ցանկացած խնդիր:

2. Համատեղ հանձնաժողովը կազմված կլինի Զբոսաշրջության բնագավառի պետական լիազոր մարինների` Կողմերի նշանակած ներկայացուցիչներից:
3. Համատեղ հանձնաժողովի առաջին նիստը կկայանա սույն Համաձայնագիրն ուժի մեջ մտնելու պահից հետո 6 ամսվա ընթաքում:

4. Առաջին նիստի ընթացքում Համատեղ հանձնաժողովը կմշակի իր գործունեությունը կարգավորող ընթացակարգերը սահմանող կանոնները:

5. Հանձնաժողովը կղեկավարի յուրաքանչյուր Կողմից ընտրված ներկայացուցիչը: 

6. Համատեղ հանձնաժողովի նիստերը կգումարվեն ըստ անհրաժեշտության և յուրաքանչյուր Կողմից գրավոր ծանուցման հիման վրա` հաջորդաբար Հայաստանի Հանրապետությունում և Վրաստանում:

7. Համատեղ հանձնաժողովի կողմից սույն Համաձայնագրի դրույթների կիրառման կամ մեկնաբանման հետ կապված տարաձայնությունների լուծման անհնարինության դեպքում Կողմերը դրանք կլուծեն խորհրդակցությունների և բանակցությունների միջոցով: 
Հոդված 7

1. Սույն Համաձայնագիրն ուժի մեջ է մտնում դրա ուժի մեջ մտնելու համար անհրաժեշտ միջպետական ընթացակարգերի իրականացման վերաբերյալ դիվանագիտական ճանապարհով վերջին գրավոր իրազեկումը ստանալուց հետո 30-րդ օրվանից:

2. Սույն Համաձայնագիրը կնքվում է 5 (հինգ) տարի ժամկետով, որն ինքնաբերաբար կարող է երկարաձգվել նույն 5 (հինգ) տարի ժամկետով, մինչև Կողմերից մեկի՝ Համաձայնագրի գործողության ժամկետի ավարտից վեց ամիս առաջ մյուս Կողմին Համաձայնագիրը դադարեցնելու իր մտադրության մասին ծանուցելը:
3. Սույն Համաձայնագրի գործողության դադարեցումը չի  ազդում համատեղ ծրագրերի և նախագծերի կատարման վրա, որոնք համաձայնեցվել են դրա գործողության ընթացքում, եթե Կողմերը չունեն այլ պայմանավորվածություններ:

Կատարված է ք. ---------201-թ. ----------  ---- -ին, երկու հավասարազոր բնօրինակով, յուրաքանչյուրը հայերեն, վրացերեն և ռուղերեն լեզուներով:  

Սույն Համաձայնագրի մեկնաբանման շուրջ տարաձայնությունների  առաջացման  դեպքում նախապատվությունը տրվում է ռուսերեն լեզվով տեքստին: 
	Հայաստանի Հանրապետության կառավարության կողմից
	Վրաստանի կառավարության 

կողմից



